
Jennie, Tuur, Ivo en Wieke boartsje meielkoar. 
Yn ’e sânbak.
Se kinne fan alles meitsje,
want it sân is in bytsje wiet.
Dat plakt lekker.
“Taart te keap!” ropt Jennie.
“Hoe djoer?” freget Tuur.
“Fergees.”
“Dêr komt er,” laket Jennie.
Se goait de taart nei Tuur.
Pats! 
Op syn mouwe. 
Rekke!
Ivo stampt it sân plat.
Wieke skept in kûle.
Dat wurdt in winkel. 
In bakkerij foar taart en bôle. 
En koekjes fan sân. 
Se skept en skept.
Se wurdt der waarm fan.
Dan glydt de skeppe fuort.
Der leit wat ûnder it sân.
It is glêd en swart. 
Wat raars.
Wieke ropt: “Jonges, sjoch hjir ris!”
Se graaft foarsichtich fierder.

Ivo sjocht it earst wat it is.
“In fûgel!” ropt er. 
“In deade fûgel!”
Jennie stapt achterút. 
Dan draaft se fuort.
Nei hûs. 
Sa hurd mooglik!
Heit! Mem! skreaut se fan binnen.

Dêr is de achterdoar. 
Se sjit nei binnen.
Mei in klap smyt se de doar ticht.
“Mèèèm! Mèèèm!” raast se.

Mem komt fluch by de trep del. 
Jennie moat freeslik gûle.
“Wat is der oan ’e hân?” freget mem.
Jennie falt tsjin har oan.
“Ik bin sa bang,” snikt se.
“Saaa bang!”
“Kom,” seit mem, “gean mar even sitten. 
Yn de grutte stoel yn ’e keamer.
Wêr bisto sa fan skrokken?”
“In swarte fûgel,” gûlt Jennie.
“Yn de sânbak.
Hy wie dea.”


